
Клепча А.В., студ. гр. 120 б ФТБКіСМ 
БДУКМ 
Навуковы кіраўнік – Тычко Г.К., 
докт. філал. навук, прафесар  

                                                                    

IВАН ПАЎЛАВIЧ МЕЛЕЖ ВА ЎСПАМIНАХ СУЧАСНIКАЎ 

 

Iван Паўлавiч Мележ. Усе мы ведаем яго знакамiтыя творы «Мiнскі 

напрамак», «Палеская хронiка», але якi гэта быў чалавек, якi трэба мець 

характар, каб стварыць творы напоўненыя глыбінёй душы беларускага 

народа, яго лёсу і рэальнага жыцця. Каб зразумець цудоўнага пiсьменніка, я 

звярнулася да ўспамiнаў сяброў Iвана Паўлавіча, яго блiзкiх людзей i 

знакамiтых знаёмых пiсьменнiкаў. 

«У памяцi ўдзячна-спалоханай, паўстае мажны, вонкава спакойна-

разважлiвы, а ў душы бянтэжлiва-засцярожаны майстар, якi ведае слова на 

вагу і славу, на цяжар. Слова слухалася яго, iм ён мог выказаць самае 

патаемнае i самае глыбiннае пачуццё. Слава, заслужаная сумленнем і працай, 

цягнула да новых подзвiгаў у iмя роднай культуры, у iмя лiтаратуры 

беларускай, дзеля якой ён жыў, паветрам якой ён дыхаў, клапоцячыся, каб 

чыстым i здаровым было яно», — прыгадваў Рыгор Барадулiн. 

Патрабавальнасць у творчасцi, бадай, самая галоўная якасць Мележа як 

пiсьменнiка і чалавека. Цiхая ўдумнасць характару праяўлялася лiтаральна на 

кожным кроку. Пагаварыць з iм было прыемна. I нават на любую тэму. Iван 

Паўлавiч умеў сцiсла выказаць свае думкi i любiў субяседнiка слухаць. 

Натуральнасць, прастата Iвана Мележа хутка зблiжала яго з людзьмі. 

Хацелася слухаць i слухаць вялiкага мастака слова. Ён ахвотна адказваў на 

пытаннi, якiя галоўным чынам датычылi псiхалогii мастацкай творчасцi. Усiх 

уражвала глыбiня эрудыцыi пiсьменніка, дакладнасць яго ацэнак. Кожную 

думку ён стараўся падмацаваць фактамi з вопыту сваёй творчай 

біяграфii,часта падкрэслiваючы цяжкасцi, з якiмi яму даводзiлася 

сустракацца на лiтаратурным шляху. 

«Я працую павольна, – гаварыў ён. – Перыяд падрыхтоўкi, уваходжання 

ў матэрыял адбiрае шмат часу. I з крытыкамi ў мяне не заўсёды лады. Часам у 

нас розныя падыходы да ацэнкі твораў. Мяне часам упiкаюць несправядлiва. 

Але не трэба востра рэагаваць на гэта. Крытыка - стымул. Карыснае трэба 

прыняць, наноснае, шалупiнне – адкiдваць. I спакойна працаваць, працаваць 

да сёмага поту». 

Ён заўсёды заставаўся спакойным, дабразычлівым, сардэчным, чуйным 

да чужых боляў і нягод, гатовым заўседы прыйсцi на дапамогу чалавеку. 

Заўседы шукаў сэнс жыцця, чалавечых адносiн. 

Мабыць, самае страшнае ў чалавечых адносiнах, гэта чэрствасць і 

абыякавасць, калi чалавек, якi апярэдзiў цябе, у лiтасцi тыкне руку, а сам 

глядзiць у другі бок, каб хутчэй уцячы, лепей бы з такiм не сустракацца. 

А вось Iван Паўлавiч як бы ні спяшаўся, у яго заўседы знаходзiлася 

добрае слова i вельмi харошая, асаблiвая мележаўская ўсмешка. Успамiны 

Сяргея Грахоўскага. «Калi ты нешта новае надрукаваў, ён абавязкова 

заўважыць i скажа. Хоць ён быў куды маладзейшы за мяне, але часта 

звяртаўся проста на «ты», вiдаць, хацеў парушыць мяжу афiцыйнасцi, а ў 

мяне вось нiяк не выходзiла так натуральна i проста, гэта самае «ты». 

Мабыць, замiнала асаблiвая павага да таленту і маштабу гэтага пiсьменнiка. 

Яго цiкавiла, як жылi раней паэты, дзе кватаравалi, як зараблялi, цi часта 

збiралiся ў Доме пiсьменнiка, якая там была атмасфера. I я расказваў: «Жылi 

галаднавата, але дружна i весела, шчыра i адкрыта крытыкавалi адзiн аднаго і 

заставалiся самымi лепшымi сябрамi». 

Iван Мележ крутнуў галавою: «Аж не верыцца. Паспрабуй цяпер 

пакрытыкаваць цi хоць зрабiць заўвагу. А калі яшчэ пры пасадзе, тады 

сцеражыся… Прымаюць толькi пахвалу. Не праўду ў вочы, бо дбае пра лёс 

таварыша, хоча дабра яму i чытачу». Iван Мележ сапраўды думае, што 

падхалiм – люты вораг лiтаратара i лiтаратуры. Толькi друг скажа праўду ў 

вочы. Мележ вучыў казаць праўду, вучыў быць шчырым, сумленным, вучыў 

шанаваць роднае слова. Яго прысутнасць у нашай лiтаратуры ставiла ўсё на 

сваё належнае месца, не давала магчымасці самарэкламнiкам выстаўляць 

напаказ сваю персону. Яго прысутнасць павiнен адчуваць кожны, хто хоча 

сказаць сваё слова ў лiтаратуры. 

Iван Паўлавiч Мележ – таленавiты мастак, грамадскi дзеяч, чалавек i 

друг. Актыўна і сумленна выконваў свае службовыя i грамадскiя абавязкi i ў 

шматлiкiх паездках па нашай краiне, i ў камандзiроўках за мяжу, у 

Вярхоўным  савеце нашай Рэспублiкi, у Рэспублiканскiм камiтэце абароны 

мiру. Ён меў асаблiвасць добрага дакладчыка. Iван Паўлавiч трымаўся на 

трыбуне так спакойна i натуральна, нiбы выступаў кожны дзень. Манера 

гаварыць свабодная, лексiка багатая.  

Ён хутка авалодваў поўнай увагай аўдыторыi. Заўседы было ясна, калi 

Iван Паўлавiч выступае, то заўседы скажа нешта важнае i патрэбнае, калi 

ўносiць прапанову, то варта прыслухацца, калi праводзiць сход, нараду цi 

пасяджэнне, то ўсё ў яго пройдзе па-дзелавому, з карысцю для справы. 

Але i ў Мележа, як i ў кожнага з жывых, тым болей – у актыўна разумна 

жывых, былі свае чалавечыя недахопы. Зрэшты, не ведаю, што тут можна 

лiчыць недахопам, а што прыроднай асаблiвасцю характару. 

Скажам, тое ў Iвана, не зусiм правільна зразумелае жаданне «зашмат» 

гаварыць пра сваё. Але ж пра што гаварыць! Не пра кватэру, дачу, машыну, 

не пра званні ды ўзнагароды, не пра высокiя знаёмствы ды прыхiльнасцi ён 

не гаварыў, а пра галоўнае сваё, тое, што ўжо i нам, як чытачам яго, 

належала, належыць i застаецца нашым, – як што напiсана, як пiшацца, як не 

пiшацца, як хацелася б напiсаць… Другi яго «недахоп», другая асаблiвасць – 

i сапраўды ён быў лёгка, залiшне лёгка ранiмы. Але Мележ, у прыклад 

многiм з нас, умеў таксама не быць дробязна помслівым, стаяць вышэй за 

асабiстыя крыўды i крыўдачкi, умеў памятаць самае галоўнае – справу 

сумленнага служэння народу словам. За што ён браўся, тое рабiў з усёй 

аддачай сіл i не цярпеў пустога здзеку з дарагое справы. 

Нягледзячы на дрэннае здароўе, Iван Паўлавiч многа працаваў, 

аддаючыся поўнасцю сваёй любiмай справе. Працаваў многа i самаадана, не 

шкадуючы сябе. Яго працавiтасць здзiўляла ўсiх, хоць большую частку года 

ён знаходзiўся ў бальнiцах, або санаторыях. Але i там ён працягваў 

працаваць. I так на працягу многiх гадоў. 

Iван Паўлавiч быў шчаслiвы чалавек. Гаворачы словамi Пушкiна: 

любiмец багоў! Але гэта не тое, што любiмчык. Любiмчыка багi i жыццё так 

залашчаць, закормяць, што не раскрываецца i тое багацце, талент, што 

дадзены яму ад прыроды. Затое «любiмца багоў», калi гэта пiсьменнiк, не 

абыдзе нiчога: што мiру, тое i бабiнаму сыну! Ён сам шукае сабе i працу 

звыш меры i лёс нялёгкi. I ў гэтым яго шчасце. Iван Паўлавiч шчаслiва 

нарадзiўся сярод людзей, якiя ведалi столькi песен і таямнiчых гiсторый пра 

чалавечыя лёсы, у краi, дзе, як з гордасцю сам Мележ казаў «карэнным» роду 

самога Дастаеўскага… 

Вайна, якую мы перажылi, вытрымалi, – вялiзарнае няшчасце для 

народа… Але калi яна ужо была, тая вайна, дык падвойным няшчасцем для 

пiсьменнiцкага таленту была б не прайсцi праз яе разам з народам. Але Iван 

Паўлавiч прайшоў: «Я суткамi мерз у акопах, а перад маiмi вачымі стаяла мае 

гарачае Палессе. Я месяцамi валяўся ў шпiталях – ля майго ўзгалоўя стаялi 

палешукi. Я пiсаў раман аб вайне – яны стаялi за маiмi плячыма, узбуйняючы 

маю фантазію…» 

I мы ўдзячны лёсу, што ён адарыў нашага зямляка выключным талентам 

слова i любовi да людзей, да народа, а нас праз яго «Хроніку» яшчэ раз 

далучыў да ўсяго самага вяршыннага, што ёсць у сусветным мастацтве. 

Апошнiя словы Iвана Паўлавiча «Мне многае патрэбна. Галоўнае – паспець». 

Не паспеў… Разам з яго жыццём абарвалiся жыццевыя сцяжынкi i яго герояў, 

якiх мы палюбiлi. I мы нiколi не даведаемся, а што ж зрабiлi Башлыкоў, 

Апейка, Ганна, Васiль?.. Ад усведамлення гэтага непарыўнага гора робiцца 

нясцерпна балюча.     

